
UUM ONLINE: Pusat Budaya dan Seni (PBS) Universiti Utara Malaysia (UUM) tidak asing lagi 
dalam penganjuran pelbagai aktivi kebudayaan dan kesenian sama ada di peringkat nasional 
mahupun global.  
 
Namun, ketika dunia sedang dilanda pandemik Covid-19, PBS tidak ketinggalan dalam 
menganjurkan aktiviti kerohanian dengan mengadakan majlis bacaan Yasin secara maya yang 
turut mendapat kerjasama 13 kelab di bawah Kluster Kebudayaan dan Kesenian bersama alumni 
PBS. 
 
Pengarah program, Mohammad Syazmil Ahmad Sanusi yang juga Presiden Kelab Fotografi 
berkata, program berlatarbelakangkan aspek kerohanian ini adalah sebagai usaha murni 
memohon munajat kepada Allah agar setiap lapisan masyarakat di Malaysia amnya dan warga 
kampus khususnya sentiasa dilindungi daripada wabak pandemik Covid-19.  
 
Menurutnya, bacaan Yasin ini juga adalah usaha bagi mendoakan keselamatan dan 
kesejahteraan saudara Islam di bumi Palestin daripada kekejaman Israel. 
 
“Kita beramai-ramai mendoakan bukan sahaja Covid-19 ini berakhir, malah keselamatan saudara 
Islam kita di bumi Palestin termasuklah tanda solidariti menolak kekejaman yang dilakukan oleh 
Israel terhadap penduduk di bumi Palestin,” katanya. 
 
Sementara itu, Presiden Kelab Kesenian dan Kerohanian Islam, Kamal Arsyad Kamrul berkata, 
warga kampus harus memainkan peranan masing-masing mendoakan supaya wabak pandemik 
Covid-19 ini segera diangkat dari bumi Malaysia mengikut cara dan kepercayaan agama masing-
masing. 
 
Menurutnya, Malaysia merupakan bumi bertuah yang mempunyai kepelbagaian seni budaya, 
bangsa, ideologi dan kepercayaan agama. 
 
Katanya, sebagai anak seni, dia berharap semua masyarakat dan rakyat di Malaysia bersama-
sama berusaha dalam memutuskan rantaian wabak Covid-19 serta mengecam sekeras-kerasnya 
kekejaman yang mengabaikan nilai-nilai kemanusiaan terhadap rakyat Palestin.  
 
Pengarah PBS, Asmawiza Hussin menyokong penuh usaha murni pelajar seni dan budaya ini 
dalam penganjuran program yang memberikan fokus utama aspek kerohanian. 
 
“Semoga usaha yang dilaksanakan oleh PBS UUM dan 13 Kelab Kluster Kebudayaan dan 
Kesenian ini menjadi asbab Allah memperkenankan doa mereka dalam masa yang sama 
merapatkan ukhwah dalam kalangan warga kampus khususnya bagi menganjurkan program 
yang  menerapkan kepelbagaian aspek kerohanian, seni dan budaya.  
 
“Diharapkan juga usaha ini akan sentiasa berterusan untuk memohon keberkatan dan 
keampunan dari-Nya,” katanya. 
 
Majlis bacaan Yasin itu telah dipimpin Presiden Kelab PERKIM UUM, Muhammad Azamuddin 
Ahmad Azahari. 

